
PRAKATA 

Solidariti Sejagat: Perjuangan Islam di Pentas Dunia memaparkan suatu 
wacana ilmiah yang menyorot isu perjuangan dan solidariti umat Islam 
dengan penumpuan khusus terhadap konflik yang berpanjangan di 
bumi Palestin. Buku ini dihasilkan bukan sekadar sebuah kompilasi 
pengetahuan akademik, tetapi juga merupakan tautan aspek ilmu, 
spiritual, dan kemanusiaan dalam memahami keperluan solidariti 
ummah yang berteraskan nilai Islam sejagat. Ia bertujuan untuk mengisi 
kelompongan sumber ilmiah dengan menggabungkan pelbagai dimensi 
perjuangan Palestin dalam khazanah ilmu, merangkumi sumber wahyu, 
sejarah penjajahan, geopolitik moden, impak terhadap pendidikan, 
sehinggalah kepada isu pelarian dan pembangunan insan. Dunia Islam 
kontemporari kini berdepan pelbagai cabaran bersifat struktural dan 
ideologi, serta menuntut suatu kesedaran semula terhadap tanggungjawab 
kolektif  umat terhadap keadilan dan kemanusiaan. 

Buku ini memberi penumpuan kepada beberapa tema utama seperti 
kedudukan Palestin dalam al-Quran, sejarah konflik dan penjajahan, 
peranan negara-negara Islam dalam memperkukuh solidariti, serta 
aspek kebudayaan dan intelektual seperti scholasticide dan resiliensi 
spiritual. Walaupun fokus utama diberikan kepada isu Palestin, 
perbincangan turut dikembangkan kepada konteks umat Islam yang 
lebih luas, termasuk isu pelarian dan pendidikan pascakonflik. 

Buku ini ditujukan khas kepada kalangan ahli akademik, mahasiswa, 
penyelidik, pendidik, penggubal dasar, serta aktivis kemanusiaan yang 
berminat dengan isu-isu dunia Islam dan pembangunan global. Buku 
ini juga sesuai bagi pembaca umum yang ingin memperluaskan 
pemahaman mereka terhadap dinamika perjuangan dan solidariti Islam 
dalam kerangka ilmu dan nilai sejagat. Penghasilan buku ini lahir 
daripada situasi semasa di Palestin, terutamanya penindasan terhadap 
institusi pendidikan dan pemupukan budaya ilmu. Keberanian rakyat 



x   Prakata 

Palestin dalam mempertahankan maruah serta semangat solidariti yang 
ditunjukkan oleh pelbagai pihak di seluruh dunia menjadi pemangkin 
kepada usaha penerbitan ini. Ia turut didorong oleh komitmen para 
penulis dan penyunting yang berhasrat untuk memperkasa naratif  Islam 
dalam memperjuangkan keadilan dan kemanusiaan melalui karya 
ilmiah yang menyentuh akal dan jiwa. 

Buku ini mengandungi lapan bab yang disusun secara tematik. Bab 
pertama memperkenalkan kerangka umum buku, diikuti perbincangan 
tentang Palestin dalam konteks al-Quran dan sejarahnya. Bab-bab 
seterusnya mengupas peranan dunia Islam moden, impak terhadap 
pendidikan, isu pelarian, serta cabaran dan prospek solidariti antara 
negara-negara Islam. Buku ini diakhiri dengan perbincangan mengenai 
resiliensi spiritual sebagai asas survival umat dalam dunia pascakonflik 
dan inovasi. Pembaca disarankan membaca bab-bab secara berurutan 
bagi mendapatkan gambaran menyeluruh, namun setiap bab juga 
ditulis agar boleh berdiri sendiri mengikut minat dan keperluan 
pembaca. Pendekatan ini membolehkan buku ini digunakan secara 
fleksibel dalam wacana akademik, pengajaran, ataupun bacaan umum. 

Sebagai penutup, harapan kami agar buku ini mampu menyemai 
kesedaran lebih mendalam dan empati yang tulus dalam kalangan 
pembaca terhadap perjuangan umat Islam yang masih bergelut 
dengan penindasan dan ketidakadilan. Semoga ia menjadi pemacu 
bagi tindakan berasaskan ilmu dan nilai, serta memperkukuh ikatan 
solidariti sejagat yang berteraskan keadilan, ihsan, dan kasih sayang 
sesama manusia. 

